
a’ Chrùin 

25 An Lùnastal 2026 

A Phàraint/Neach-cùraim chòir  

Anns a’ Ghiblean 2026, thadhail sgioba Luchd-Sgrùdaidh Foghlaim an Rìgh air Bun-sgoil 
Ullapuil agus Sgoil-àraich Ullapuil (tro Mheadhan na Gàidhlig agus na Beurla). Rè ar turais, 
bhruidhinn sinn ri pàrantan/luchd-cùraim agus clann agus dh’obraich sinn gu dlùth còmhla ris 
a’ cheannard agus an luchd-obrach.  

Lorg an sgioba sgrùdaidh na neartan a leanas ann an obair na sgoile. Tha iad seo a’ buntainn 
ri Foghlam Meadhan Beurla agus Gàidhlig 3-12, mura h-eilear ag ràdh a chaochladh. 
 
• Tha an ceannard ùr-fhastaichte a’ dèanamh eadar-dhealachadh deimhinneach ann a 

bhith a’ stèidheachadh bunait airson ionnsachadh is teagasg a leasachadh. Tha i air 
prìomhachasan ceart airson leasachaidh a chomharrachadh gu sgiobalta agus tha i        
a’ tòiseachadh air atharrachaidhean a stiùireadh a tha air an deagh bhreithneachadh. 
 

• Tha an sgioba luchd-obrach gu lèir a’ toirt seachad àrainneachd ionnsachaidh a tha 
sàbhailte, aoigheil agus blàth. Bidh dòighean-obrach cùramach is taiceil an luchd-
obrach gan cuideachadh gus dàimhean earbsach is adhartach a thogail le clann. 

 
• Tha clann toilichte, modhail agus deònach ionnsachadh. Tha e a’ còrdadh riutha a bhith 

a’ co-roinn an ionnsachaidh mun coimhearsnachd ionadail air leth aca, dualchas Taobh 
Siar na Gàidhealtachd agus a’ Ghàidhlig.  
 

• Tha coimhearsnachd na sgoile air fad air co-obrachadh gu math gus na h-àireamhan 
ann am Foghlam Meadhan Gàidhlig a mheudachadh.  

 

Chaidh na raointean a leanas airson leasachadh a chomharrachadh agus chaidh 
beachdachadh orra leis a’ cheannard agus riochdaire bho Chomhairle na Gàidhealtachd. 
Tha iad sin a’ buntainn air feadh na bun-sgoile, ann am Foghlam Meadhan Beurla agus 
Gàidhlig, mura h-eilear ag ràdh a chaochladh. 
 
• Bu chòir do luchd-obrach dòighean-obrach àrd-inbhe a chruthachadh a thaobh 

ionnsachadh, teagasg agus measadh, a’ suidheachadh leasanan agus ghnìomhachdan 
aig an ìre cheart gus dùbhlan a thoirt do gach pàiste agus taic a thoirt dhaibh. Bu chòir 
do luchd-obrach ath-sgrùdadh a dhèanamh air a’ churraicealam, a’ gabhail a-steach 
cleachdaidhean làitheil agus clàran-ama gus an ùine a tha ri fhaotainn airson 
ionnsachadh a mheudachadh.  
 

• Bu chòir do dh’àrd-stiùirichean agus luchd-obrach coileanadh ann an litearrachd agus 
àireamhachd, agus air feadh a’ churaicealaim, a thogail gus dèanamh cinnteach gu bheil 
a h-uile pàiste a’ ruighinn an làn chomais.  

• Bu chòir do dh’àrd-stiùirichean agus luchd-obrach dòighean-obrach ro-innleachdail a 
chruthachadh agus a chur an sàs airson làn-bhogadh àrd-inbhe ann am Foghlam 
Meadhan Gàidhlig. Bu chòir seo fileantachd agus ìre adhartais chloinne a mheudachadh, 
a’ gabhail a-steach dhaibhsan a tha a’ dèanamh Gàidhlig (Luchd-ionnsachaidh) ann am 
Foghlam Meadhan Beurla, a rèir dùilean nàiseanta. Bu chòir don cheannard, ag obair 
còmhla ris an ùghdarras ionadail, dèanamh cinnteach gu bheil làn ghoireasan aig an 
sgoil-àraich gus làn-bhogadh àrd-inbhe a lìbhrigeadh.  
 

• Bu chòir do dh’àrd-stiùirichean agus luchd-obrach dleastanasan chloinne de gach aois a 
mheudachadh, gus am bi iad an sàs nas motha nan ionnsachadh fhèin, agus ann a bhith 
a’ leasachadh an eòlasan. 

Chruinnich sinn fianais gus ar comasachadh obair na sgoile a mheasadh a’ cleachdadh dà 
shlat-thomhais deagh-ghnè bho Dè cho math ’s a tha an sgoil againn (4mh eagran). Bidh 
slatan-tomhais deagh-ghnè a’ cuideachadh sgoiltean, ùghdarrasan ionadail agus luchd-
sgrùdaidh gus breithneachadh a dhèanamh air dè tha ag obair gu math agus far a bheil feum 
air leasachadh. Às dèidh sgrùdadh gach sgoile, bidh Riaghaltas na h-Alba a’ cruinneachadh 
mion-fhiosrachadh mu na measaidhean againn gus sùil a chumail air dè cho math ’s a tha 
sgoiltean na h-Alba a’ dèanamh. 
 

Seo na measaidhean aig HMIE airson Bun-sgoil Ullapuil agus Sgoil-
àraich 
 

Slatan-tomhais deagh-ghnè airson na bun-sgoile Luachadh 

Ionnsachadh, teagasg agus measadh riarachail 

Ag àrdachadh buileachadh agus coileanadh lag 

Tha tuairisgeulan air na measaidhean rim faighinn bho: 
Dè cho math ’s a tha an sgoil againn (4mh eagran) Pàipear-taic 3: An sgeile sia-puing 

 
Chruinnich sinn fianais gus ar comasachadh obair an ELC a mheasadh le bhith a’ cleachdadh 
trì slatan-tomhais deagh-ghnè bhon Fhrèam-obrach leasachaidh càileachd airson roinnean 
tràth-ionnsachaidh agus cùram-chloinne.  
 

Slatan-tomhais deagh-ghnè airson an sgoil-àraich    Luachadh 

Curraicealam riarachail 

Ionnsachadh, teagasg agus measadh riarachail 

Sunnd, in-ghabhail agus co-ionannachd riarachail 

 
Bidh sgrìobhainn nas mionaidiche leis an ainm Geàrr-chunntas air Toraidhean Sgrùdaidh 
(GTS) ri fhaighinn air làrach-lìn HMIE aig: Aithisgean sgrùdaidh | Luchd-sgrùdaidh Foghlaim 
an Rìgh ann an Alba 

Dè thachras a-nis? 
 
Mar thoradh air na lorg sinn san sgrùdaidh tha sinn den bheachd gu bheil feum aig an sgoil air 
taic a bharrachd agus barrachd ùine gus na leasachaidhean riatanach a dhèanamh. 
Obraichidh sinn còmhla ri Comhairle na Gàidhealtachd a thaobh comas na sgoile agus na 
sgoil-àraich airson leasachadh. Tillidh sinn gus sgrùdadh eile a dhèanamh air an sgoil agus an 
sgoil-àraich taobh a-staigh bliadhna bho fhoillseachadh na litreach seo. Beachdaichidh sinn 
còmhla ri Comhairle na Gàidhealtachd air mion-fhiosrachaidh an sgrùdaidh seo. Nuair a 
thilleas sinn gus sgrùdadh a dhèanamh air an sgoil agus an sgoil-àraich, sgrìobhaidh sinn 
thugaibh mar phàrantan/luchd-cùraim ag innse dhuibh mun adhartas a tha an sgoil air  
dèanamh. 
 
 
 
Joan C. Esson 
Neach-sgrùdaidh an Rìgh 
 
Às leth Àrd-neach-sgrùdaidh Foghlaim an Rìgh ann an Alba 

